
Xulosa. Xulosa o‘rnida shuni aytish mumkinki, Oʻzbekistonda, xususan, Buxoro vohasida millatlararo 
munosabatlarning shakllanishi uzoq tarixiy jarayonning natijasidir. Bu jarayon asosan tinchlik, hamkorlik va 
madaniy uygʻunlik asosida rivojlangan. Zamonaviy davrda esa bu munosabatlarni saqlash va rivojlantirish 
davlat siyosati va jamiyatning asosiy vazifalaridan biridir. 

O‘ZBEKISTONDA ATROF-MUHITNI MUHOFAZA QILISH: ASOSIY TASHKILOTLAR VA 
ULARNING FAOLIYATI 

Annotatsiya. Mazkur maqolada O‘zbekistonda atrof-muhitni muhofaza qilishga mas’ul tashkilotlar, 
ularning tarixi va hozirgi kundagi faoliyati tahlil qilinadi. Atrof-muhit muhofazasi global muammo bo‘lib, 
O‘zbekiston ham bu borada muayyan choralarni amalga oshirmoqda. Ekologik barqarorlikni ta’minlash 
maqsadida mamlakatda ekologiya va atrof-muhitni muhofaza qilish sohasida turli davlat va nodavlat 
tashkilotlar faoliyat yuritmoqda. Ushbu maqolada ana shu tashkilotlarning tarixi, faoliyat yo‘nalishlari hamda 
ekologik muhofazaga qo‘shayotgan hissasi haqida so‘z yuritiladi. Shuningdek, xalqaro tashkilotlar bilan 
hamkorlik va kelgusidagi istiqbollar ham yoritiladi. 

Kalit so‘zlar: Atrof-muhit, Ekologiya, Muhofaza qilish, Davlat ekologik nazorati, Tabiiy resurslar, 
Iqlim o‘zgarishi, Ekologik xavfsizlik, Chiqindilarni boshqarish, Havo ifloslanishi, Suv resurslari, Barqaror 
rivojlanish, Ekologik monitoring, Orolbo‘yi ekologik tiklanish, Yashil makon, Ekologik qonunchilik, Ekologik 
partiya, Xalqaro hamkorlik, Ekologik muammolar, Organik dehqonchilik, Cho‘llanishga qarshi kurash. 

Annotation. This article analyzes the organizations responsible for environmental protection in 
Uzbekistan, their history, and their current activities. Environmental protection is a global issue, and 
Uzbekistan is implementing specific measures in this regard. To ensure ecological sustainability, various 
state and non-governmental organizations operate in the field of ecology and environmental protection in 
the country. This article discusses the history of these organizations, their areas of activity, and their 
contributions to environmental conservation. Additionally, cooperation with international organizations and 
future prospects are also highlighted. 

Keywords: Environment, Ecology, Protection, State environmental control, Natural resources, 
Climate change, Environmental security, Waste management, Air pollution, Water resources, Sustainable 
development, Environmental monitoring, Aral Sea ecological restoration, Green space, Environmental 
legislation, Ecological party, International cooperation, Environmental issues, Organic farming, Combating 
desertification. 

Kirish. Bugungi kunda atrof-muhit muhofazasi dunyo miqyosida eng dolzarb muammolardan biri 
hisoblanadi. Iqlim o‘zgarishi, atmosfera ifloslanishi, suv va yer resurslarining kamayishi kabi ekologik 
muammolar O‘zbekiston uchun ham katta ahamiyatga ega. Mustaqillik yillarida mamlakat ekologik 
barqarorlikni ta’minlash bo‘yicha muhim qarorlar qabul qildi va shu sohada bir qator islohotlar amalga 
oshirildi. 

O‘zbekistonda ekologiyani muhofaza qilish bilan shug‘ullanuvchi davlat va nodavlat tashkilotlar 
faoliyat yuritadi. Jumladan, O‘zbekiston Respublikasi Ekologiya, atrof-muhitni muhofaza qilish va iqlim 
o‘zgarishi vazirligi asosiy mas’ul davlat organi hisoblanadi. Bundan tashqari, Davlat ekologik inspeksiyasi, 
O‘zbekiston ekologik partiyasi hamda bir qator nodavlat notijorat tashkilotlari ham ekologik muhofaza 
yo‘nalishida faoliyat olib bormoqda. 

Natijalar va muhokamalar. Oʻzbekistonda atrof-muhitni muhofaza qilish davlat siyosatining ustuvor 
yoʻnalishlaridan biri hisoblanadi. Mustaqillik yillaridan boshlab mamlakat ekologik barqarorlikni ta’minlash 
va tabiiy resurslardan oqilona foydalanish bo‘yicha keng qamrovli islohotlarni amalga oshirib kelmoqda. 
Xususan, ekologik qonunchilikni takomillashtirish, ekologik monitoring tizimini rivojlantirish va davlat 
nazoratini kuchaytirish borasida muhim qarorlar qabul qilindi. Bugungi kunda Oʻzbekiston Respublikasida 
atrof-muhitni muhofaza qilish boʻyicha bir qator qonunlar va milliy dasturlar ishlab chiqilgan bo‘lib, ular 
ekologik xavfsizlikni ta’minlashga qaratilgan. 

Mamlakatda atrof-muhitni muhofaza qilishning huquqiy asoslari 1992-yil 9-dekabr kuni qabul 
qilingan «Tabiatni muhofaza qilish to‘g‘risida»gi Qonuni orqali belgilangan. Ushbu qonun atrof-muhitni 
asrash, tabiiy resurslardan samarali foydalanish, ekologik ekspertiza va monitoring tizimini shakllantirish 
kabi yo‘nalishlarni qamrab oladi. Bundan tashqari, O‘zbekiston Respublikasining 1996 yil 27-dekabrda 
qabul qilingan  «Atmosfera havosini muhofaza qilish to‘g‘risida»gi, 2000-yil 25-mayda qabul qilingan  
«Ekologik ekspertiza to‘g‘risida»gi  qonunlari ekologik nazoratni tashkil etish va ekologik xavfsizlik 
choralarini belgilashda muhim ahamiyat kasb etadi. So‘nggi yillarda Oʻzbekistonda ekologiya sohasida bir 
qator milliy dasturlar ishlab chiqilib, amalga oshirilmoqda. Xususan, «Yashil makon» umummilliy loyihasi 
doirasida mamlakat bo‘ylab keng ko‘lamli ko‘kalamzorlashtirish ishlari olib borilmoqda [1]. Shuningdek, 
«Orolbo‘yi ekologik tiklanish dasturi» ekologik muammolarni hal qilishga yo‘naltirilgan muhim 
tashabbuslardan biri hisoblanadi. 

Atrof-muhitni muhofaza qilish tizimida ekologik monitoring va davlat nazorati muhim ahamiyatga ega. 
O‘zbekiston Respublikasida ekologik nazoratni amalga oshirish uchun maxsus tashkilotlar faoliyat yuritadi. 
Bu borada asosiy mas’uliyat Oʻzbekiston Respublikasi Ekologiya, atrof-muhitni muhofaza qilish va iqlim 
oʻzgarishi vazirligiga yuklatilgan bo‘lib, ushbu vazirlik ekologik siyosatni shakllantirish, atrof-muhit 
muhofazasi bo‘yicha strategiyalarni ishlab chiqish va ularning ijrosini nazorat qilish vazifalarini bajaradi. 
Shuningdek, Davlat ekologik inspeksiyasi sanoat, qishloq xo‘jaligi va transport sohalarida ekologik 
talablarning bajarilishini tekshiradi. Mamlakatda atmosfera havosi, suv resurslari, tuproq unumdorligi va 
chiqindilarni boshqarish bo‘yicha monitoring tizimi ishlab chiqilgan bo‘lib, bu jarayon doimiy nazorat ostida 
olib boriladi. 

Ekologik xavfsizlikni ta’minlashda jamoatchilik ishtiroki ham muhim o‘rin tutadi. O‘zbekiston atrof-
muhitni muhofaza qilish tizimini takomillashtirishda ekologik ta’lim va targ‘ibot ishlariga katta e’tibor 
qaratmoqda. Mamlakatning ta’lim muassasalarida ekologik bilimlarni rivojlantirish, aholi orasida ekologik 
madaniyatni oshirish va ekologik muammolarga qarshi kurashish bo‘yicha turli tadbirlar tashkil etilmoqda. 
So‘nggi yillarda ommaviy axborot vositalari va ijtimoiy tarmoqlarda ekologik masalalar bo‘yicha turli 
loyihalar amalga oshirilmoqda. Xususan, «Ekoforum», «Yashil makon» kabi tashabbuslar orqali 
yoshlarning ekologik mas’uliyatini oshirishga qaratilgan ishlar olib borilmoqda [2]. 

O‘zbekiston ekologik muhofazaga doir milliy strategiyalarni ishlab chiqish bilan bir qatorda xalqaro 
hamkorlikka ham katta e’tibor qaratmoqda. BMT, Jahon banki, Yevropa Ittifoqi kabi xalqaro tashkilotlar 
bilan hamkorlikda ekologik loyihalar amalga oshirilmoqda. Xususan, Orolbo‘yi ekologik inqirozini 
yumshatishga qaratilgan dasturlar va iqlim o‘zgarishiga moslashish bo‘yicha xalqaro loyihalar doirasida 
muhim ishlar olib borilmoqda. 

O‘zbekiston Respublikasi Ekologiya, atrof-muhitni muhofaza qilish va iqlim o‘zgarishi vazirligi atrof-
muhitni muhofaza qilish bo‘yicha asosiy davlat organi hisoblanadi. Ushbu vazirlik 2017-yilda O‘zbekiston 
Respublikasi Davlat ekologiya qo‘mitasi negizida tashkil etilgan bo‘lib, hozirgi kunda ekologik siyosatni 
yuritish, ekologik nazoratni tashkil qilish hamda iqlim o‘zgarishi bo‘yicha milliy strategiyani ishlab chiqish 
bilan shug‘ullanadi. Vazirlikning asosiy vazifalariga ekologik qonunlarning ijrosini ta’minlash, davlat ekologik 
ekspertizasini o‘tkazish, tabiiy resurslardan oqilona foydalanish bo‘yicha chora-tadbirlarni amalga oshirish 
va ekologik muhitni sog‘lomlashtirish kiradi. Shu bilan birga, ushbu tashkilot chiqindilarni boshqarish, suv va 
havo ifloslanishini kamaytirish bo‘yicha turli milliy va xalqaro dasturlarni amalga oshiradi. 

Ekologiya va atrof- muhitni muhofaza qilish sohasidagi nazorat bo‘yicha inspektsiyasi esa 
mamlakatda ekologik qonunlarga rioya etilishini nazorat qiluvchi asosiy organ hisoblanadi. Ushbu 
inspeksiya sanoat, qishloq xo‘jaligi, transport va boshqa sohalarda ekologik xavfsizlik me’yorlariga rioya 
etilishini tekshiradi hamda ekologik huquqbuzarliklarning oldini olish bo‘yicha chora-tadbirlarni amalga 
oshiradi. Inspeksiya faoliyatining asosiy yo‘nalishlaridan biri atmosfera havosi, suv resurslari va chiqindilarni 
boshqarish bo‘yicha monitoring o‘tkazishdir. Shu orqali atrof-muhitga zarar yetkazuvchi omillarni aniqlash 
va bartaraf etish choralari ko‘riladi. 

O‘zbekiston Ekologik partiyasi ekologik siyosatni targ‘ib etuvchi va aholining ekologik ongini 
shakllantirishga xizmat qiluvchi muhim tashkilotlardan biridir. Ushbu partiya 2019-yilda tashkil etilgan bo‘lib, 
uning asosiy maqsadi mamlakatda barqaror rivojlanish tamoyillarini ilgari surish, ekologik huquqiy ongni 
oshirish va ekologik muhofaza yo‘nalishida ijtimoiy tashabbuslarni ilgari surishdan iborat. 

Mamlakatda nodavlat notijorat tashkilotlari ham ekologiya sohasida faoliyat olib borib, fuqarolik 
jamiyati ishtirokini kengaytirishga xizmat qilmoqda. Jumladan, «Ekosan» ekologik markazi, «Ekoforum» 
jamoat harakati kabi tashkilotlar ekologik muammolarni yoritish, aholining ekologik ongi va mas’uliyatini 
oshirish bo‘yicha loyihalarni amalga oshirmoqda [3]. Shuningdek, xalqaro tashkilotlar bilan hamkorlikda 
atrof-muhitni muhofaza qilishga qaratilgan turli grant va dasturlar ishlab chiqilib, amalga oshirilmoqda. 

Bugungi kunda yurtimizda atrof-muhitni muhofaza qilish tizimi va ushbu yo‘nalishda faoliyat 
yurituvchi tashkilotlarning roli tobora kuchayib bormoqda. Mamlakatda ekologik barqarorlikni ta’minlash, 
tabiiy resurslardan oqilona foydalanish va atrof-muhit ifloslanishining oldini olish maqsadida keng qamrovli 
loyihalar va dasturlar ishlab chiqilgan. Ushbu tashabbuslar davlat, nodavlat tashkilotlar hamda xalqaro 
hamkorlik doirasida amalga oshirilmoqda. 

So‘nggi yillarda amalga oshirilayotgan eng yirik loyihalardan biri «Yashil makon» umummilliy dasturi 
bo‘lib, bu tashabbus mamlakat bo‘ylab ekologik muhitni yaxshilash va iqlim o‘zgarishining oldini olishga 
qaratilgan. Ushbu loyiha doirasida millionlab daraxt ko‘chatlari ekilib, shaharlardagi yashil hududlarni 
kengaytirish ishlari olib borilmoqda. Mazkur tashabbus shahar ekologiyasini yaxshilash, havo sifatini 
oshirish va aholining sog‘lom turmush tarzini ta’minlashga xizmat qilmoqda. Shuningdek, ushbu dastur 
doirasida fuqarolar va tadbirkorlarni ekologik faoliyatga jalb etish, jamoatchilik nazorati va ekologik 
madaniyatni rivojlantirish masalalariga ham e’tibor qaratilmoqda. 

Bundan tashqari, Orolbo‘yi ekologik tiklanish dasturi ham mamlakatning ekologik siyosatida alohida 
o‘rin tutadi. Orol dengizining qurishi nafaqat O‘zbekiston, balki butun Markaziy Osiyo uchun ekologik 
inqirozga sabab bo‘ldi. Mazkur muammoning salbiy oqibatlarini kamaytirish maqsadida O‘zbekiston 
hukumati BMT va boshqa xalqaro tashkilotlar bilan hamkorlikda Orolbo‘yi hududining ekologik barqarorligini 
ta’minlash bo‘yicha dasturlarni amalga oshirmoqda. Xususan, ushbu hududda o‘rmonzorlarni tiklash, 
cho‘llanish jarayonining oldini olish va mahalliy aholini ekologik muhofazaga jalb etish ishlari olib 
borilmoqda. Orol dengizi tubiga saksovul va boshqa sho‘rga chidamli o‘simliklarning ekilishi orqali havodagi 
chang va tuz miqdorini kamaytirish hamda hududning iqlim sharoitini barqarorlashtirishga erishilmoqda. 

Shuningdek, suv resurslaridan samarali foydalanish va ularning ifloslanishining oldini olish, suvni 
tejovchi texnologiyalarni joriy etish, chiqindilarni boshqarish masalasiga ham katta e’tibor qaratilmoqda. 
Hukumat tomonidan «nol chiqindi» tamoyiliga asoslangan yangi ekologik strategiyalar ishlab chiqilmoqda, 
bu esa ishlab chiqarish jarayonlarida chiqindilarni minimallashtirish va ularni qayta ishlash darajasini 
oshirishga qaratilgan. 

O‘zbekistonning ekologik tashabbuslari nafaqat milliy, balki xalqaro miqyosda ham dolzarb ahamiyat 
kasb etadi. Hukumat Jahon banki, Yevropa Ittifoqi, BMTning Atrof-muhit dasturi (UNEP) va boshqa xalqaro 
tashkilotlar bilan hamkorlikda ekologik barqarorlikni ta’minlash, iqlim o‘zgarishiga qarshi kurashish va 
ekologik muammolarning oldini olish bo‘yicha turli loyihalarni amalga oshirmoqda [4].  

Mintaqamizning ekologiya sohasidagi asosiy xalqaro hamkorlardan biri Birlashgan Millatlar 
Tashkilotining Atrof-muhit dasturi (UNEP) hisoblanadi [4]. Ushbu tashkilot bilan hamkorlik doirasida 
mamlakatda ekologik barqarorlikni ta’minlash, suv resurslarini boshqarish va chiqindilarni qayta ishlash 
bo‘yicha loyihalar amalga oshirilmoqda. Xususan, iqlim o‘zgarishiga moslashish va ekologik muhofaza 
choralarini kuchaytirish maqsadida O‘zbekiston hukumati BMT doirasida ishlab chiqilgan turli xalqaro 
ekologik konvensiyalarni ratifikatsiya qilgan. Ulardan eng muhimlari — BMTning Iqlim o‘zgarishi bo‘yicha 

Parij bitimi va Cho‘llanishga qarshi kurash konvensiyasi bo‘lib, O‘zbekiston ushbu xalqaro hujjatlar asosida 
ekologik strategiyalarni shakllantirmoqda. 

Shuningdek, Jahon banki va Osiyo taraqqiyot banki bilan hamkorlik doirasida atrof-muhitni muhofaza 
qilishga qaratilgan bir qator loyihalar amalga oshirilmoqda. Bu loyihalar asosan suv resurslarini boshqarish, 
chiqindilarni qayta ishlash va ekologik energiya manbalarini rivojlantirishga qaratilgan. Xususan, Jahon 
banki tomonidan Orolbo‘yi ekologik inqirozining salbiy oqibatlarini kamaytirish bo‘yicha qo‘llab-
quvvatlanayotgan loyihalar doirasida hududda ekologik barqarorlikni tiklash ishlari olib borilmoqda.  

Bundan tashqari, Yevropa Ittifoqi bilan ekologik barqarorlik va yashil iqtisodiyotni rivojlantirish 
bo‘yicha hamkorlik aloqalari tobora kuchayib bormoqda. Yevropa Ittifoqining ekologik grant dasturlari 
doirasida mamlakatda ekologik texnologiyalarni rivojlantirish, chiqindilarni qayta ishlash tizimini 
takomillashtirish hamda suv va havo ifloslanishining oldini olishga qaratilgan loyihalar amalga oshirilmoqda. 
Ushbu hamkorlik O‘zbekistonning ekologik islohotlarini qo‘llab-quvvatlash va barqaror rivojlanish 
maqsadlariga erishish yo‘lida muhim o‘rin tutadi. 

Xalqaro ekologik tashkilotlar bilan hamkorlikning yana bir muhim yo‘nalishi ekologik ta’lim va 
jamoatchilik ishtirokini kengaytirishdan iborat. O‘zbekiston ekologik ta’limni rivojlantirish bo‘yicha UNESCO 
va boshqa xalqaro tashkilotlar bilan hamkorlikda turli loyihalarni amalga oshirmoqda. Bu dasturlar doirasida 
maktab va oliy ta’lim muassasalarida ekologik ta’limni kuchaytirish, aholi orasida ekologik ong va 
madaniyatni oshirish, ekologik tadqiqotlarni qo‘llab-quvvatlashga alohida e’tibor qaratilmoqda. 

O‘zbekistonning xalqaro ekologik tashkilotlar bilan olib borayotgan faol hamkorligi ekologik 
barqarorlikni ta’minlash, ekologik muhofaza chora-tadbirlarini kengaytirish va global ekologik muammolarga 
qarshi kurashish borasida muhim qadam bo‘lib xizmat qilmoqda. Ushbu hamkorlik mamlakatda ekologik 
siyosatni takomillashtirish, ekologik xavfsizlikni ta’minlash va tabiatni muhofaza qilish bo‘yicha ilg‘or 
tajribalarni joriy etish imkonini bermoqda. Xalqaro hamkorlikning kengayishi O‘zbekistonning ekologik 
rivojlanish strategiyasini mustahkamlash bilan birga, kelajak avlodlar uchun barqaror ekologik muhit 
yaratishga xizmat qiladi. 

O‘zbekiston atrof-muhitni muhofaza qilish borasida bir qator islohotlarni amalga oshirib, ekologik 
barqarorlikni ta’minlash yo‘lida muhim natijalarga erishib kelmoqda. Biroq, mamlakatda ekologik 
muhofazaga doir qator muammolar hamon dolzarb bo‘lib qolmoqda. Ushbu muammolar tabiiy resurslarning 
kamayishi, havo va suvning ifloslanishi, chiqindilarni boshqarish masalalaridagi kamchiliklar, sanoat va 
qishloq xo‘jaligining atrof-muhitga salbiy ta’siri bilan bog‘liq. Mavjud muammolarni bartaraf etish, ekologik 
islohotlarni yanada chuqurlashtirish va barqaror rivojlanish maqsadlariga erishish uchun uzoq muddatli 
strategik yondashuv zarur. 

O‘zbekiston uchun eng dolzarb ekologik muammolardan biri havo ifloslanishining yuqori darajada 
bo‘lishidir. Sanoat ishlab chiqarishi, avtomobil transportining ko‘payishi, ko‘mir yoqilg‘isi bilan ishlaydigan 
issiqlik elektr stansiyalarining faoliyati atmosferaga zararli moddalarning tarqalishiga sabab bo‘lmoqda. 
Xususan, Toshkent, Farg‘ona vodiysi va yirik sanoat markazlarida havo ifloslanishining yuqori darajasi 
kuzatilmoqda [5]. Bu holat aholining sog‘lig‘iga salbiy ta’sir ko‘rsatib, nafas olish yo‘llari kasalliklarining 
ortishiga sabab bo‘lmoqda. Ushbu muammoni hal qilish uchun ekologik toza energiya manbalaridan 
foydalanish, elektromobillarni keng joriy etish, sanoat korxonalarida chiqindi gazlarni kamaytirish bo‘yicha 
qat’iy choralar ko‘rish talab etiladi. 

Suv resurslarining kamayishi va ifloslanishi ham O‘zbekistonning asosiy ekologik muammolaridan 
biri hisoblanadi. Iqlim o‘zgarishi natijasida mamlakatda suv resurslari tanqisligi tobora sezilarli darajaga 
yetmoqda. Qishloq xo‘jaligida suvdan tejamkor foydalanish tizimining to‘liq shakllanmagani, daryolar va suv 
havzalarining ifloslanishi, shuningdek, yer osti suvlari darajasining pasayishi ushbu muammoni yanada 
keskinlashtirmoqda. Suv resurslarini samarali boshqarish va ulardan oqilona foydalanish, irrigatsiya 
tizimlarini modernizatsiya qilish hamda suv tejovchi texnologiyalarni joriy etish mamlakat ekologik 
barqarorligini ta’minlashda muhim o‘rin tutadi. 

O‘zbekistonda qishloq xo‘jaligi faoliyati ham atrof-muhitga jiddiy ta’sir ko‘rsatmoqda. Paxta va 
bug‘doy yetishtirishda kimyoviy o‘g‘itlardan ortiqcha foydalanish natijasida tuproq degradatsiyasi va 
sho‘rlanishi yuzaga kelmoqda. Bundan tashqari, chorvachilik va qishloq xo‘jaligi chiqindilari ham ekologik 
muhitga salbiy ta’sir o‘tkazmoqda. Qishloq xo‘jaligida ekologik toza texnologiyalarni joriy etish, organik 
dehqonchilikni rivojlantirish va yer resurslaridan samarali foydalanish bo‘yicha kompleks chora-tadbirlarni 
amalga oshirish muhim ahamiyat kasb etadi. 

Ekologik muammolarni hal qilish va barqaror rivojlanishga erishish uchun O‘zbekiston uzoq muddatli 
ekologik strategiyani ishlab chiqishi lozim. Bu strategiya energiya samaradorligini oshirish, ekologik toza 
texnologiyalarni joriy etish, ekologik ta’lim va madaniyatni rivojlantirish hamda xalqaro hamkorlikni 
kengaytirish kabi yo‘nalishlarni o‘z ichiga olishi kerak. Shu bilan birga, ekologik qonunchilikni yanada 
kuchaytirish, ekologik me’yorlarga rioya qilishni nazorat qilish va davlat hamda xususiy sektor hamkorligini 
rivojlantirish zarur. 

Xulosa. O‘zbekiston ekologik barqarorlikni ta’minlash va atrof-muhitni muhofaza qilish borasida 
muhim islohotlarni amalga oshirib, xalqaro tajribaga tayangan holda yangi strategiyalarni joriy etmoqda. 
Mamlakatda ekologik qonunchilikni takomillashtirish, ekologik monitoring va nazorat tizimini rivojlantirish, 
barqaror rivojlanish tamoyillarini amalga oshirish borasida sezilarli yutuqlarga erishildi. Shu bilan birga, 
ekologik muammolar hali ham dolzarb bo‘lib, ularni bartaraf etish uchun kompleks chora-tadbirlarni 
kuchaytirish zarur. 

Atrof-muhitni muhofaza qilish borasida qabul qilingan huquqiy asoslar va davlat dasturlari 
mamlakatning ekologik xavfsizligini ta’minlashga xizmat qilmoqda. Xususan, O‘zbekiston Respublikasi 
Ekologiya, atrof-muhitni muhofaza qilish va iqlim o‘zgarishi vazirligi, Davlat ekologik inspeksiyasi hamda 
boshqa tegishli tashkilotlar atrof-muhit monitoringini olib borish, ekologik nazoratni kuchaytirish va tabiat 
resurslaridan oqilona foydalanish bo‘yicha muhim rol o‘ynamoqda. Bundan tashqari, O‘zbekiston Ekologik 
partiyasi va nodavlat tashkilotlar ekologik ta’limni rivojlantirish, jamoatchilik ishtirokini kengaytirish va 
ekologik madaniyatni shakllantirish yo‘nalishida faoliyat olib bormoqda. 

Ekologik muammolarning oldini olish va ularni samarali hal qilish uchun mamlakat miqyosida yirik 
loyihalar amalga oshirilmoqda. «Yashil makon» umummilliy dasturi doirasida millionlab daraxt ko‘chatlari 
ekilib, yashil hududlar kengaytirilmoqda. Orolbo‘yi ekologik tiklanish dasturi doirasida cho‘llanish 
jarayonining oldini olish, atmosfera changlanishini kamaytirish va mintaqadagi ekologik muhitni yaxshilash 
borasida muhim ishlar amalga oshirilmoqda. Suv resurslarini boshqarish, chiqindilarni qayta ishlash, 
ekologik toza texnologiyalarni joriy etish kabi yo‘nalishlarda ham bir qator muhim chora-tadbirlar 
ko‘rilmoqda. 

Shu bilan birga, xalqaro hamkorlikning rivojlanishi O‘zbekistonning ekologik strategiyalarini 
takomillashtirishga xizmat qilmoqda. Jahon banki, BMT, Yevropa Ittifoqi va boshqa xalqaro tashkilotlar bilan 
hamkorlikda amalga oshirilayotgan loyihalar ekologik barqarorlikni ta’minlash, tabiiy resurslardan samarali 
foydalanish va ekologik xavfsizlikni mustahkamlashga qaratilgan. Xalqaro ekologik konvensiyalarni 
ratifikatsiya qilish va ularning talablariga mos ravishda milliy qonunchilikni takomillashtirish mamlakatning 
ekologik islohotlarini jadallashtirishga xizmat qilmoqda. 

Xulosa qilib aytganda, O‘zbekiston ekologik muhofaza bo‘yicha muhim yutuqlarga erishgan bo‘lsa-
da, hali oldinda hal qilinishi lozim bo‘lgan qator muammolar mavjud. Atrof-muhitni asrash bo‘yicha samarali 
siyosat yuritish, xalqaro tajribadan foydalangan holda yangi ekologik texnologiyalarni joriy etish va barqaror 
rivojlanish tamoyillarini kuchaytirish mamlakatning ekologik kelajagini yanada mustahkamlashga yordam 
beradi. Ushbu yo‘nalishdagi sa’y-harakatlar nafaqat hozirgi avlod uchun, balki kelajak avlodlar uchun ham 
qulay ekologik muhit yaratishga xizmat qiladi. 

